Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 2012 оны 2 дугаар сарын 7-ны өдөр /Мягмар гариг/-ийн хуралдаан 11 цаг 05 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:
Чөлөөтэй: Д.Энхбат
Өвчтэй: Ц.Батбаяр, Э.Бат-Үүл, С.Ламбаа, Ц.Мөнх-Оргил
Тасалсан: Н.Алтанхуяг
Нэг.Улсын Их Хурлын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн  хэлтсийн ахлах зөвлөх Г.Цэрэндулам, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Тогтоолын төслийн талаар Байнгын хорооны дарга, УИХ-ын гишүүн Ж.Сүхбаатар танилцуулав.

Тогтоолын  төсөлтэй холбогдуулан УИХ-ын гишүүн Э.Мөнх-Очир, Д.Дондог  нарын асуусан асуултад УИХ-ын гишүүн Ж.Сүхбаатар хариулж, тайлбар хийв.

УИХ-ын гишүүн Ч.Сайханбилэг, Э.Мөнх-Очир, Су.Батболд, Ө.Энхтүвшин нар санал хэлэв.

Ж.Сүхбаатар:-Улсын Их Хурлын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг УИХ-ын чуулганы нэгдсэн  хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 11 цаг 28 минутад хэлэлцэж дуусав.

Хоёр.”Бор-Өндөр сум байгуулах тухай” УИХ-ын тогтоолын төсөл /эцсийн хэлэлцүүлэг/

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх О.Баяраа, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Тогтоолын төслийн эцсийн хэлэлцүүлэгтэй холбогдуулан УИХ-ын гишүүн Су.Батболд санал хэлэв.
Ж.Сүхбаатар:-Тогтоолын төслийн 4 дэх заалтын “Энэ тогтоол гарсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын АИХ-ын тэргүүлэгчдийн 1977 оны 4-р сарын 4-ний өдрийн 75 дугаар зарлигийн 2-р хавсралтад өөрчлөлт оруулсугай” гэснийг “Энэ тогтоол батлагдсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын АИХ-ын тэргүүлэгчдийн 1977 оны 4-р сарын 4-ний өдрийн 75 дугаар зарлигийн сумдын нутаг дэвсгэрийн хилийн цэсийг баталсан 2-р хавсралтад өөрчлөлт оруулах асуудлыг судалж, УИХ-д өргөн мэдүүлж, шийдвэрлүүлэхийг Монгол Улсын Засгийн газар /С.Батболд/-т даалгасугай” гэж өөрчлөн найруулах гэсэн саналыг дэмжиж, УИХ-ын чуулганы нэгдсэн  хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Загджав УИХ-ын чуулганы нэгдсэн хуралдаанд танилцуулахаар тогтов.

Хуралдаан 11 цаг 32 минутад завсарлав.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ      
ХӨТЛӨГЧ







Ц.НАРАНТУЯА
УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2012 ОНЫ 

2 ДУГААР САРЫН 7-НЫ  ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 05 минутад эхлэв.
Ж.Сүхбаатар:-УИХ-ын эрхэм гишүүдийнхээ энэ өдрийн амар амгаланг айлтгаж, Байнгын хорооны хурлаа нээе. 

Өнөөдрийн хэлэлцэх асуудал дээр 1.УИХ-ын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл

2.Бор-Өндөр сум байгуулах тухай УИХ-ын тогтоолын төсөл, эцсийн хэлэлцүүлэг

3.Орон нутгийн хурлын сонгуулийн тухай хуульд нэмэлт, өөрчлөлт оруулах тухай /Лүндээжанцан нарын гишүүдийн өргөн мэдүүлсэн хуулийн төсөл, хэлэлцэх эсэх/

4.Олон нийтийн радио, телевизийн үндэсний зөвлөлийн гишүүнээс чөлөөлөх, нэр дэвшүүлэх тухай

5.Бусад

Ер нь 5 асуудал тавьсан байгаа. Хэлэлцэх асуудал дээр би саналаа хэлэх гишүүн байна уу гэж асуухын өмнө хоёр бүлгийн ахлагч бас орж ирээгүй байгаа учраас ямар ч гэсэн хаврын ээлжит чуулганаар хэлэлцэх асуудлынхаа тогтоолын төслийг шууд хэлэлцээд явж байя. Үлдсэн асуудлууд дээр нь хоёр бүлгийн ахлагчийг манай Байнгын хорооны гишүүдийг орж ирэхээр нь яриад явчих уу? за тэгж ойлголцоод УИХ-ын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг та бүхэнд тараасан байгаа. Төслийг хийхийн өмнө бүх Байнгын хороодоос санал авсан, нэлээд саналууд ирсэн байгаа. Түүнээс гадна та бүхэн мэдэж байгаа. Хуулиар ээлжит сонгуулийн жил болоод сонгууль болохоос өмнөх сүүлийн чуулган хаврын чуулган байдаг учраас тэр хаврын чуулганаар хэлэлцэх асуудлууд хуулиар тогтоогдсон ийм тодорхой асуудлууд байдаг. Тэр асуудлуудыг оруулаад ирэхээр нэлээн асуудлууд болж байгаа.

Дээр нь тухайлбал, яг энэ дотор төсвийн 2011 оны гүйцэтгэл, санхүүгийн тайлан батлах тухай УИХ-ын тогтоолын төсөл, дараачийн оны төсвийн хүрээний мэдэгдэл, дараачийн оны нийгэм, эдийн засгийг хөгжүүлэх үндсэн чиглэл батлах тухай УИХ-ын тогтоолын төсөл, 2011 онд хөгжүүлэх үндсэн чиглэлийн гүйцэтгэл, төсвийн тухай хуульд нэмэлт, өөрчлөлт оруулах тухай асуудал байж байгаа, мөн Монгол Улсын эдийн засаг, нийгмийн болон Засгийн газрын санхүүгийн байдлын талаарх мэдээлэл байгаа. Бид нар энэ чуулганаараа УИХ-ын сонгуулийн тов тогтоох тухай тогтоолын төслийг оруулаагүй байгаа. Ирэх чуулганаар оруулъя гэж байгаа. Энэ бол нөгөө Сонгуулийн хуулиар чинь 60-аас доошгүй хоногийн өмнө сонгуулийг товлон зарлана гэж байдаг. УИХ-ын сонгуулийн тов тогтоох тухай асуудлыг тусгасан. 8-д нь, Орон нутгийн хурлын сонгуулийн тухай хуульд нэмэлт, өөрчлөлт оруулах тухай хуулийн төслийг оруулсан. Энийг тайлбар биччихсэн байгаа. Энэ намрын чуулганаар батлагдахгүй бол, батлагдаж амжихгүй болбол гэсэн ийм тайлбар хийсэн байгаа. 9-рт, Зарим хуульд нэмэлт, өөрчлөлт оруулах тухай багц хуулийн төсөл гэж байгаа. Энэ та бүхэн мэдэж байгаа. Бид чинь хууль батлаад Хууль зүйн яам давхардал хийдэл янзлахын тулд багц хуулийн төсөл гэж оруулж ирдэг болсон. Тэрнийг нь тусгасан байгаа. 10-т, Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Хөрс хамгаалах, цөлжилтөөс сэргийлэх тухай, Хог хаягдлын тухай, Амьтны тухай, Ус бохирдуулсны төлбөрийн тухай хуулийн төсөл, Усны тухай хуулийн шинэчилсэн найруулгын төсөл, Байгаль орчинд нөлөөлөх байдлын үнэлгээний тухай хуулийн шинэчилсэн найруулгын төсөл, Ойн тухай хуулийн шинэчилсэн найруулгын төсөл, агаарын тухай хуулийн шинэчилсэн найруулгын төсөл, тэдгээртэй холбогдуулан бусад хуулиудад нэмэлт, өөрчлөлт  оруулах, хүчингүй болгох хуулийн төслүүд гээд байгаль орчны нэг ийм багцалсан маягийн ийм хуулийн төслүүд байж байна. 11-д нь, бусад гэсэн байгаа.

Тэгэхдээ энэ дээр чинь Раш гуай нэг зүйл хэлэх гээд байсан. Би тэр зүйлийг чинь орхичихсон юм шиг байна.

Р.Раш:-Түрүүнд би өгүүлсэн. За гэсэн чинь энд алга.
Ж.Сүхбаатар:-Төмөр замын тээврийн тухай хуулийн юуг энд тусгана гэж байгаад энд оруулаагүй байгаа, энийг оруулаад үзэх юм бол 12 хуулийн төслийг оруулсан байх ёстой. Тэгээд урьдын жишиг ёсоороо энэ тогтоолд зааснаас бусад хэлэлцүүлгийн шатанд байгаа болон УИХ-д өргөн мэдүүлсэн хууль, УИХ-ын бусад шийдвэрийн төслийг УИХ-ын 2012 оны хаврын ээлжит чуулганаар хэлэлцэх асуудлын дараалалд оруулахдаа Их Хурлын даргын дэргэдэх зөвлөлөөр хэлэлцүүлэн шийдвэрлэхийг Их Хурлын даргад зөвшөөрсөн ийм заалт бас тусгаж өгч байгаа.

Гуравт нь, Хаврын ээлжит чуулганаар хэлэлцэх асуудлын бэлтгэл хангахыг Засгийн газар, Байнгын хороод, УИХ дахь намын бүлэг, Тамгын газарт тус тус даалгасан ийм УИХ-ын тогтоолын төслийг боловсруулсан байгаа.

Ийм төслийг та бүхэнд хүргүүлсэн. Түрүүнд хэлсэн ёсоор Байнгын хороод их олон төслүүдийг ирүүлсэн байгаа. Нийт Байнгын хороодоос ирүүлсэн саналууд бол 24 төсөл байж байгаа. Эндээсээ саяны зүйлүүдийг оруулсан байгаа. Энэ дээр асуулт асуух гишүүд байна уу? Мөнх-Очир гишүүн

Э.Мөнх-Очир:-8-д байгаа Орон нутгийн сонгуулийн тухай хууль бий шүү дээ, энийг заавал ингэж тайлбар тавьж намрын чуулганаар батлагдахгүй бол гэж бичих шаардлага байна уу гэж бодож байна. Юу гэхээр бусаддаа оруулаад тэртээ тэргүй энэ тогтоолд зааснаас бусад хэлэлцүүлгийн шатанд байгаа, өргөн баригдсан гэдэг дотор ороод явж байх юм биш үү. Бид нар өнөөдөр энэ хуулийг гаргах  шаардлагатай. Энийг би заавал хавар луу оруулаад байх  шаардлагагүй гэж үзэж байгаа юм. Яагаад гэвэл өнөөдөр 4 сар гарсны дараа бид хуралдаад сар гаруй хүрэхгүй хугацаанд хуралдана. Энэ хооронд амжихгүй. Хэлэлцүүлэг нэлээн явах байх, нэлээн олон өөрчлөлтүүд орох болов уу гэж бодож байна. УИХ-ын сонгуулийн хууль гарсантай холбогдуулаад бас уялдаа,  холбох, зөндөө бид нарын яриад байгаа хүндрэлүүд байгаа, сонгууль явахад.

Тийм учраас энэ хуулийг энэ намрын чуулганаар дуусгах нь зүйтэй юм. Хугацаа сунгаад ч болсон дуусгах нь зүйтэй гэж би үзэж байгаа юм. Тийм болохоор ямар нэгэн байдлаар  хаврынх руу оруулах бололцоотой юм шиг тийм юм нээж өгмөөргүй. Энийг 8 гэж оруулж ирэхгүйгээр бусад дотроо зүгээр үзээд бусдын 2-т үзээд явчихвал зүйтэй юм болов уу гэсэн ийм санал байна.

Ж.Сүхбаатар:-Яг таны хэлж байгаа асуудал дээр бас ч тийм тал бий. Энийг энд ингээд дурьдчихаар хойш татах гэж байгаа юм шиг. Энийг оруулж ирсэн учир нь та бүхэнд яг одоогоор батлагдаагүй учраас, санаа зовсон учраас л энэ дээр бас оруулъя гэсэн юм. Ер нь Мөнх-Очир гишүүний саналыг би хүлээж авч болох санал гэж бодож байна. Энийгээ энэ 8 дээр тусгахгүй байлгаад бусад асуудлын хүрээнд оруулаад, ер нь энэ чуулганаараа ямар ч гэсэн  хаврын чуулганаас өмнө шийдүүлсэн байх ёстой асуудал гэдэг дээр санал нийлж байна. Энийг ярьж байгаад хэдүүлээ энэ дээр шийдэх болохоороо ингээд санал дээр анхаараад явчихъя.
Дондог дарга

Д.Дондог:-Саяны 8 чинь ер нь намрын чуулганаар хэлэлцэх асуудлын дараалалд байгаа тийм ээ? 

Ж.Сүхбаатар:-Байгаа

Д.Дондог:-Тэгвэл тэрүүгээрээ тэгээд явчихаж болж байна.

Ж.Сүхбаатар:-8-ыг хасах нь зүйтэй юм байна шүү. Энэ буруу ойлгогдож магадгүй юм, эсрэгээр.

Д.Дондог:-Бусад нь хуулиар зайлшгүй хэлэлцэх ёстой, амжиж хэлэлцэх ёстой хэдэн хууль байна. Энэ Байгаль орчныг хамгаалах тухай хууль чинь ч гэсэн сая үндсэндээ бас эхний хэлэлцүүлэг хийчихсэн шүү дээ, хэлэлцэх эсэхийг ярьчихсан шүү дээ. Тийм учраас яг энэ саяны хуультай адилхан энд өргөн баригдсан, хэлэлцүүлгийн шатанд байгаа хууль гэдгээрээ л явчихъя. Тэгэхгүй бол бусад хуулиас нь онцолж яасан юм шиг, зүгээр хэлэлцэж байгаа хуулийг.

Ж.Сүхбаатар:-Манай хэд яагаад энийг оруулчихав.

Д.Дондог:-Зарим хуульд нэмэлт, өөрчлөлт оруулах тухай хууль чинь ч гэсэн бас хэлэлцүүлгийн шатанд явж байгаа хууль шүү дээ. Хэлэлцүүлгийн шатанд явж байгаа хуулиудаас авна гэвэл еще хуулиудыг нэрлэж болж байна. 

Ж.Сүхбаатар:-Хэлэлцүүлгийн шатанд гэвэл бараг 100-гаад хууль байна.

Д.Дондог:-Тийм. Тэгвэл тэндээс бас бүгдийг нь хасдаг хууль нь эргэж болж байна. Эсвэл зарчим бариад бүгдийг нь шинээр орж ирэх хуулиудаа энэ дээр нэр заагаад бусдыг нь тэртээ тэргүй хэлэлцүүлгийн шатанд байгаа гэдгээрээ явчихвал барьцалдаан янз бүрийн юм байхгүй.

Ж.Сүхбаатар:-Ер нь бараг тийм юм болов уу гэж бодож байна. 8, 10 хоёр бол жаахан тийм.

Д.Дондог:-9 чинь  ч гэсэн бас хэлэлцүүлгийн шатанд явж байгаа шүү дээ.

Ж.Сүхбаатар:-Энэ багц  хуулийн төсөл чинь хэлэлцүүлгийн шатанд явж байгаа юмуу?

Д.Дондог:-Тийм. Хэлэлцэх эсэх нь явчихсан.

Д.Лүндээжанцан:-Зарим хуульд нэмэлт, өөрчлөлт оруулах тухай багц хуулийн төсөл гэдэг чинь юу гэсэн үг юм бэ?
Ж.Сүхбаатар:-Хууль зүйн байнгын хороон дээр Нямдорж сайдын оруулж ирж байгаа юмнууд байгаа шүү дээ.
Д.Дондог:-Давхардал юмнуудыг арилгая гээд.

Ж.Сүхбаатар:-Баахан олон янзын хуулиуд байгаад байгаа шүү дээ. Өөр хооронд нь давхардал хийдэл байгаа гээд.

Ер нь саяны зарчмын асуудал дээр санал дээрээ анхаараад хэдүүлээ ярьчихъя. Тэгэхдээ би яг ингээд асуултыг хаачихаж болохгүй байна. Сайханбилэг дарга орж ирэх ёстой, энэ дээр хоёр бүлгийн ахлагч байлцах хэрэгтэй байна л даа. Хаврын чуулганы яг манай гол бизнес төлөвлөгөө шүү дээ, энэ чинь.

Э.Мөнх-Очир:-Хууль зүйн байнгын хорооноос энэ хуулиудыг жагсаасан юм байна уу?

Ж.Сүхбаатар:-Байгаа

Э.Мөнх-Очир:-Тэр жагсаалтыг харж болох уу?

Ж.Сүхбаатар:-Танд үзүүлье. 

Д.Дондог:-Мөнх-Очир гишүүн ээ, Галт зэвсгийн тухай хууль чинь хэлэлцүүлгийн шатанд байгаа байна уу, яачихаад байгаа билээ? Гадна талд чинь аймшигтай юмнууд гараад байх юм. Хуулиас шалтгаалж байгаа юм байхгүй биз.

Э.Мөнх-Очир:-Галт зэвсгийн хууль их сонин болчихоод байна. Одоо бид нар нийгэмд гараад байгаа янз бүрийн галт зэвсэгтэй холбоотой гэмт хэрэг, дээр нь иргэдийн маань өнөөдрийн яалт ч үгүй Монгол Улсын уламжлалт хэрэглээ болсон энэ бууны сумны асуудлыг ингээд шийдвэрлэх зорилготой Галт зэвсгийн хууль гээд санаачлаад явж байтал Засгийн газраас оруулсан нь зүйтэй юм байна гээд миний хуулийг татуулсан. Тэгээд би хуулиа татчихаад Засгийн газраас ороод ирсэн хуулийг нь хэлэлцээд явж байгаа шүү дээ. Засгийн газраас ороод ирсэн хуульд нь ажлын хэсэгт нь оролцоод би өөрийнхөө бодож байгаа,  санаж байгаа саналуудаа оруулаад одоо энэ хууль нь явж байна л даа. Тэгтэл Засгийн газраас орж ирсэн гэдэг утгаараа энэ хуулийг бойкотлох маягийн  юм болоод хэлэлцүүлэг рүү нь оруулахгүй, Байнгын хороон дээр нь гацаагаад байх юм. Хэлэлцүүлэг рүү нь оруулахгүй юм. Би нэг гайхалтай юмтай тулчихаад байна л даа. Юу гэхээр санаатайгаар энэ хууль явуулахгүй байх ийм үйлдэл яваад байна. Энийг би ёстой яах ёстойгоо мэдэхгүй байна, үнэнийг хэлэхэд.
Ж.Сүхбаатар:-Ер нь Мөнх-Очир гишүүн ээ, УИХ-ын гишүүнд механизмууд нь асуулт тавина, асуулга тавина, Байнгын хороон дээр асуултыг тавьчихна, чуулган дээр асуулгаа тавьчихаж болно гээд янз янзын механизм байгаа шүү дээ.

Э.Мөнх-Очир:-Тийм механизмаар явж болохгүй байна л даа. Тэр механизмыг явуулах гэхээр...

Ж.Сүхбаатар:-Байнгын хороон дээр асуулт тавьчихвал хугацаа заагаад шуурхай Байнгын хороон дээр ярих боломжтой шүү дээ.

Д.Дондог:-Одоо бүлгийн дарга нарыг ороод ирэхээр зөвшилцлийнх нь асуудлын хүрээнд оруулаад тавья гээд ярьчихъя л даа. Энэ улсууд ярилцаж байгаад  юун дээр гацаад байгаа юм, тэр гацаад байгаа юмыг нь гаргаад тавьчихна.
Э.Мөнх-Очир:-Тэгвэл бүр сайн л байна. Яагаад гэвэл энэ Засгийн газраас орж ирсэн саналыг Ерөнхийдөө Хууль зүйн яамнаас, цаана нь бараг сайдынх нь нүүр нь харагдаад байдаг юмуу, тийм утгаар ерөнхийдөө концепцийнх нь хувьд нь дэмжихгүй гэсэн байдлаар зогсоочихсон байгаа шүү дээ. Болохгүй бол би бүр өөрөө эргээд нэмэлт, өөрчлөлт болгоод өөрийнхөө саналуудыг анх өргөн барьж байсан хуулийнхаа саналуудыг өргөн барьдаг юмуу гэсэн ийм нэг юм бодоод байгаа юм. Энэ процедурын хувьд болдог юмуу, үгүй юмуу гээд хүмүүсээс асуугаад байж байгаа л даа.

Д.Дондог:-Ер нь гадна талд саад болоод байгаа янз бүрийн юм байгаа юу?

Э.Мөнх-Очир:-Байхгүй, энэ бол эерэгээр нөлөөлнө. Өнөөдөр хөдөө орон нутагт байгаа манай улсын өөрийнх нь ан агнууртай холбоотой худалдаалж байсан, улсаас худалдаалж байсан буу, бууны калибрууд нь, тэр сум нь орж ирэхгүй байгаа шүү дээ. Тэр калибрын сум нь зарагдахгүй байгаа. Тэгэхээр би энэ борлуулалтынх нь цэгүүдийг цэгцэлье. Одоо энэ монополийн хууль зөрчөөд ганцхан цэг дээр төвлөрүүлж, ганц компани импортлодог ийм байдлыг хүртэл больё гэсэн ийм заалт байгаа юм л даа. Өнөөдөр хөдөө орон нутагт байгаа, үнэхээр иргэдийн маань гар дээр байгаа, малчдын маань хэрэглээнд байгаа бууны сумыг  хар захаар их үнэтэй зарж байдаг. Өнөөдөр ганцхан компани оруулж ирэх хуультай боловч өнөөдөр хар захаар байнга тэр калибрын сумууд 10-15  мянган төгрөгийн хооронд өндөр үнэтэй зарагдаж байдаг. 2000, 3000-аар зарагдах бололцоотой сумнууд. Тэгэхээр энэ нийлүүлэлтээсээ болоод байгаа байхгүй юу. Тэгэхээр энийг бас задалъя гэж байгаа.

Дээр нь энэ бүртгэлийн асуудлыг жаахан өөрчилье. Өнөөдөр энэ бүртгэлд байгаа буунуудыг тийм буу бүртгэлгүй буу ч зөндөө байна. Сүүлийн үед, уржигдар гарсан гэмт хэрэг бол том буугаар үйлдэгдсэн, тайрчихсан байсан том буугаар. Өмнө нь хэд хэдэн галт зэвсэгтэй холбоотой гэмт хэрэг бол дандаа бага калибрын, тэр бол гар буу байх магадлалтай. 

Ж.Сүхбаатар:-Тэрнийг Хууль зүйн байнгын хороон дээр л байгаа байх.
Э.Мөнх-Очир:-Гэх мэтчилэнгээр бүртгэлийн хувьд жаахан энэ хуулиа баталчих юм бол бас энэ гар дээр явж байгаа энэ зэвсгийн асуудал нэлээн цэгцлэгдэх болов уу гэсэн ийм л зорилготой юм байгаа юм л даа.

Д.Дондог:-Одоо байгаа хуулийнхаа хүрээнд ч гэсэн бүртгэлийнхээ юмнуудыг цэгцлэхэд төвөгтэй байгаа юмуу?

Э.Мөнх-Очир:-Төвөгтэйдээ биш, тодорхой буунуудыг ангиллаас хасаад хуучин армид хэрэглэж байсан ангиллаас зэвсэгт хүчний ангиллаас хасаад гар дээр борлуулчихсан буунууд зөндөө байна л даа, тэрэнд бүртгэлгүй явж байгаа буунууд зөндөө байгаа юм. 

Ж.Сүхбаатар:-Сайханбилэг даргаа, би бас та хэдийг зөвшилцөх уулзалт хийж байгаа учраас гээд хэлэлцэх асуудлаа эхлээд явж байя гээд эхний УИХ-ын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг яриад явж байна. Яг хэлэлцэх асуудлаа шууд баталсангүй. Ийм хэдэн асуудал тусгасан байгаа.

2.Бор-Өндөр сум байгуулах тухай УИХ-ын тогтоолын төслийн эцсийн хэлэлцүүлэг

3.Орон нутгийн хурлын сонгуулийн тухай хуульд нэмэлт, өөрчлөлт оруулах тухай /Лүндээжанцан нарын гишүүдийн өргөн мэдүүлсэн хуулийн төслийн хэлэлцэх эсэх/

4.Олон нийтийн радио, телевизийн үндэсний зөвлөлийн гишүүнээс чөлөөлөх, нэр дэвшүүлэх тухай гээд

5.Бусад гэж байсан юм. Энэ Дэд хороодын асуудлыг яривал гээд орж байсан. Тэгэхдээ энэ орохгүй. Ингээд үндсэндээ 4 ийм хэлэлцэх асуудлыг баталъя гээд явж байгаа.

Сайханбилэг дарга

Ч.Сайханбилэг:-Сая хоёр бүлгээс бас тодорхой төлөөлөл гаргаад энэ намрын чуулган хаагдахаас өмнө хэлэлцэж болох асуудлуудаараа хоёр талаас санал солилцлоо. Энхтүвшин дарга ч гэсэн ороод ирлээ. Энхтүвшин дарга бас хэлэх байх. Өнөөдрийн Төрийн байгуулалтын байнгын хорооны хурлаар хэлэлцэх асуудлуудаас Орон нутгийн хурлын сонгуулийн тухай /Лүндээжанцан нараас өргөн мэдүүлсэн хуулийн төсөл байгаа/, мөн Энхболд нараас өргөн барьсан хуулийн төслийг Засгийн газрын хуралдаан өнөө, маргаашгүй саналыг нь өгөх юм бол энэ хоёр хуулийн төслийг хамтатгаж хэлэлцье гэдэг дээр сая хоёр тал ярьж тохирлоо. Тийм учраас өнөөдрийн хэлэлцэх асуудлын жагсаалтаас энэ асуудлыг түр хойшлуулж өгөөчээ гэсэн ийм хүсэлтэй байгаа юм.
Дараа нь, Олон нийтийн радио, телевизийн үндэсний зөвлөлийн зарим гишүүнийг чөлөөлөх, томилох тухай Их Хурлын тогтоолын төсөл дээр анхнаасаа энэ хууль гараад тухайн бүрэн эрх нь дууссан, эсвэл тухайн чиглэлээр тавигдах ёстой энэ үндэсний зөвлөлийн гишүүнийг тэр чиглэлийн үйл ажиллагаа явуулдаг төрийн бус байгууллагууд нь тэгш эрхтэй, мэдээлэл аваад, тэр үндсэн дээрээ нийлж хуралдаад, хүмүүсийнхээ нэрийг дэвшүүлдэг ийм  прецидент ийм жаягтай байсан. Энэ ажиллагаа нь гүйцэд явагдаж чадаагүй юм байна. Тухайн тухайн төрийн бус байгууллага нь өөр өөрийнхөө шугамаар авсан мэдээллийнхээ илүү дутуу тэгш бус байдлаар өөрөө өөрсдөө нэр дэвшүүлээд оруулаад ирчихсэн юм байна. Орж ирсэн  хүмүүс дотор улс төрчид маш их зонхилсон байна. Тийм учраас олон нийтийн гэдэг нэр хаягтай явдаг энэ байгууллагын үндэсний зөвлөлийг бас яг тэр хараат бус улс төрөөс ангид байх энэ утгыг нь хангах ийм зарчмын шаардлага байгаа учраас энэ хуулийнх нь заалт шаардлагуудыг одоо энэ хаврын чуулганы хуралдах хугацаанд, завсарлагаагаар хуулийнхаа хэрэгжилтийг хангаж орж ирсний үндсэн дээр 4 сарын эхэнд хаврын чуулганы эхэнд  энэ асуудлаа нэг мөр хэлэлцье гэсэн ийм зүйлийг бас хоёр бүлэг хоорондоо сая ярьж тохирсон учраас өнөөдрийн хэлэлцэх асуудлаас бас хойшлуулж өгөөчээ гэдэг ийм хүсэлтийг тавих гэсэн юм.
Ж.Сүхбаатар:-Орон нутгийн хурлын сонгуулийг хамт хэлэлцье гэхээр нөгөө хэлэлцэх эсэхээ шийдээгүй байхад хамт хэлэлцэж байна гэхгүйгээр хэлэлцэх эсэхээ ярьчихаад ингэхгүй бол энэ чинь тус тусад нь доторхи заалтыг нь задлаад явахаар эргээд хугацаа авчихгүй юу?

Ч.Сайханбилэг:-Хамт хэлэлцье гэдэг нь заавал нийлүүл гэдэг утгаараа биш ерөнхийдөө орж ирсэн хоёр хуулийнхаа төслийг цаг  хугацааных нь хувьд нь хамт хэлэлцээд явъя гэдэг утгаар ярьж байна.

Ж.Сүхбаатар:-Хэлэлцэх асуудал дээр санал хэлэх гишүүн байна уу? Мөнх-Очир гишүүн

Э.Мөнх-Очир:-Ардчилсан намын бүлгээс оруулж ирж байгаа тэр олон нийтийн радио, телевизийн үндэсний зөвлөлийн  гишүүдийн асуудал дээр би санал нэг байна. Юу гэхээр энэ Монгол Улсын Ерөнхийлөгчөөс оруулж ирж байгаа Батбаяр гуай улаан цайм улс төрч хүн, улаан цайм нэг талыг барьж бичиж байдаг хүн өнөөдөр ингээд энд орчихвол энэ телевизийг чинь юу болгох вэ гэж би бас их санаа зовж байлаа. Тийм учраас та бүгдийг ийм санал санаачлага оруулж ирж байгаад би их баярлаж байна. Тийм учраас энэ асуудлыг би дэмжиж байна.

Ж.Сүхбаатар:-За тэгвэл эхний саяны хэлэлцэж явж байгаа УИХ-ын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл, Бор-Өндөр сум байгуулах тухай тогтоолын төслийн эцсийн хэлэлцүүлэг ингээд хоёр асуудалтай л үлдэх нь шив дээ. Тэгэхээр 3, 4, 5 дахь асуудлыг орхиод... Сонгогчийн нэрийн жагсаалт, бүртгэлийн дэд хороон дээр чинь асуудал ямар байгаа вэ?
Ч.Сайханбилэг:-Энхтүвшин дарга юу гэх бол манай бүлэг өчигдөр энэ дэд хорооныхоо асуудлаар яриад З.Энхболд гишүүний нэрийг дэвшүүлчихсэн байгаа. Бүлгээс. Гэхдээ Энхболд гишүүн өөрөө Байнгын хорооных нь харьяалалыг янзлах шаардлагатай байгаа учраас яг өнөөдөр хэлэлцэхэд техникийн хувьд бололцоо муутай байгаа. Ардын намын бүлгээс хүмүүсийнх нь нэр бэлэн эсэх...
Ж.Сүхбаатар:-3, 4, 5-ыг хойшлуулаад ингээд хоёр хэлэлцэх асуудлаа баталъя. 12-оос 10. Ингээд хэлэлцэх асуудлаа баталлаа. 
Ингээд Хаврын ээлжит чуулганаар хэлэлцэх асуудал дээр түрүүнд гишүүд бас яриад явж байсан. Энэ дээр хоёр бүлгийн ахлагчид бас хэлэхэд тогтоолын төсөл дээр байгаа 8, 9, 10 гэсэн хуулийн төслүүдийг хасаад тэгээд үлдсэн зүйлүүдийг нь хуулиар тогтоочихсон асуудал, төмөр замын тээврийн тухай гээд энэ Раш гуай хэлсэн байсан. Энэ асуудал ороод ингээд энэ асуудлынхаа хүрээнд энэ тогтоолын төслийг баталъя гэж байгаа юм л даа. Саяны миний хэлдэг энэ 3 хуулийн төсөл бол хэлэлцүүлгийн шатанд байгаа юм байна. Тэгэхээр зарчмын хувьд бусад хэлэлцүүлгийн шатанд байгаа хууль гэхэд бараг 100-гаад хууль байгаа юм байна.

Байнгын хороодоос надад санал ирүүлсэн юм бол 24 хуулийн төсөл байж байгаа. Тэгэхээр энэ дээр хоёр бүлгийн ахлагчийн саналыг сонсоод...

Очирбат гишүүн

Д.Очирбат:-Сайханбилэг даргаас асуух гэсэн юм. Энэ Эхэд урамшуулал олгох тухай хуулийг танай бүлэг гаргаж өгөх нь үү, үгүй юу? 

Ч.Сайханбилэг:-Би аль Байнгын хорооны хуралдаанд сууж байгаагаа сайн ойлгодоггүй. 

Ж.Сүхбаатар:-Хаврын ээлжит чуулганаар хэлэлцэх асуудлын тухай ярьж байна шүү дээ.

Д.Очирбат:-Танай бүлгийн байр суурийг асууж байна. Хэлэлцэхгүй байгаад 2, 3 долоо хоног хойшиллоо шүү дээ.

Ч.Сайханбилэг:-Тухайн үед нь өргөн барьчихсан, гарч ирсэн асуудлууд хэлэлцэнэ гэдэг уут нь явж байгаа, тийм ээ?

Ж.Сүхбаатар:-Явж байгаа, 2 дахь заалтад байгаа.

Ч.Сайханбилэг:-Тийм учраас ямар ч асуудал орж хэлэлцэж болох байхаа.

Су.Батболд:-Хэвлэл, мэдээллийн эрх чөлөөний хууль гээд би ажлын хэсгийг ахалж байгаа, Газрын багц хууль гээд ажлын хэсгийг ахалж байгаа. Энийг одоо анхны хэлэлцүүлэгт бараг бэлэн болчихсон байгаа хуулиуд байгаа. Тэд нар нь орохгүй байж өөр хуулиуд нь ороод,  тэгээд бусад гээд хэлчихсэн байхыг бодоход энэ нь яг хуулиар хэлэлцдэг юмнуудаа оруулаад бусдыг нь яачихвал яасан юм бэ. Тэгэхгүй бол энэ чинь бараг бэлэн болчихсон хуулиуд нь орохгүй өөр хуулиуд урдуур нь орчих байх.

Ж.Сүхбаатар:-Харин тийм. Тэгээд хасчихъя гэж байна. Таньтай санал нэгдэж байна.

Энхтүвшин дарга

Ө.Энхтүвшин:-Яг л тэгмээр байна. Гарцаа байхгүй хуулиар хэлэлцэх ёстой Хүрээний мэдэгдэл, үндсэн чиглэл батлах, гүйцэтгэл, тэгээд сонгуулийн өмнө улс орны нийгэм, эдийн засаг, санхүүгийн байдлын талаар мэдэгдэл гаргадаг хуультай. Энэ энэ асуудлуудыгаа гол нь зайлшгүй хэлэлцэх асуудлуудаа оруулаад, бусдыг нь 2, 3-т байдаг уутан дотроо оруулаад явах нь зөв байхаа. Нэг их олон  зүйлийг заагаад хэрэггүй байхаа гэсэн тийм л саналтай байна.
Ж.Сүхбаатар:-Тэгвэл ерөөсөө саяны хэлсэн зарчмаар асуудлыг шийдээд явъя гэдэг дээр 8, 9, 10 гэсэн энд байгаа тогтоолын төслийн заалтаа хасаад ингээд явъя гэдэг дээр дэмжиж байгаа гишүүд гараа өргөнө үү. 12-оос 9. Энэ санал дэмжигдэж байна.

Тэгвэл УИХ-ын 2012 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцэхийг дэмжье гэсэн томъёоллоор санал хураалт явуулъя. 12-оос 9. Дэмжигдлээ. 

Байнгын хорооноос дээрх асуудлаар гарах санал, дүгнэлтийг Байнгын хорооны дарга өөрөө илтгэе.

Хоёрдугаар асуудал, Бор-Өндөр сум байгуулах тухай УИХ-ын тогтоолын төсөл байж байгаа. Эцсийн хэлэлцүүлэг. 

Энэ асуудлыг 2012 оны 2-р сарын 3-ны өдрийн нэгдсэн чуулганаас эцсийн хэлэлцүүлэгт шилжүүлсэн байгаа. Найруулгын нэг санал байгаа. Энийг та бүхэнд уншаад сонсгочихъё.
1.”Тогтоолын төслийн 4 дэх заалтын энэ тогтоол гарсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын АИХ-ын тэргүүлэгчдийн 1977 оны 4-р сарын 4-ний өдрийн 75 дугаар зарлигийн 2-р хавсралтад өөрчлөлт оруулсугай” гэснийг “Энэ тогтоол батлагдсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын АИХ-ын тэргүүлэгчдийн 1977 оны 4-р сарын 4-ний өдрийн 75 дугаар зарлигийн сумдын нутаг дэвсгэрийн хилийн цэсийг баталсан 2-р хавсралтад өөрчлөлт оруулах асуудлыг судалж, УИХ-д өргөн мэдүүлж, шийдвэрлүүлэхийг Монгол Улсын Засгийн газар /С.Батболд/-т даалгасугай” гэж өөрчлөн найруулах гэсэн ийм найруулгын чанартай ийм саналын  томъёолол байна. 

Батболд гишүүн

Су.Батболд:-За яахав дээ энэ ингээд гарах  л юм шиг байна. Гэхдээ ер нь бид нар маш том юм нээгээд хаячихаж байгаа байхгүй юу. Сүүлийн 20 жилийн дотор. Одоо энийг чинь дагаад дахиад бүр хичнээн юм яаж болно. Энэ хилийн цэсийн тухай асуудал бол Монгол Улсын 329 сум дотор хилийн цэсийн талаар маргаангүй нэг ч сум байхгүй байгаа. Бүгдээрээ маргаантай. Тэр ч манай нутаг, энэ ч манай нутаг, ингээд тасалчихсан, тэгээд тасалчихсан гээд. Энэ бүр 50, 60, 70-аад оны үед бий болсонтой холбоотой.Ингээд хуучин БНМАУ-ын АИХ-ын депутатуудын тэрэнд өөрчлөлт оруулахаар тогтоол гарч байгаа бол 329 сумын  хилийн заагийг бүгдийг нь өөрчлөх асуудал гарна шүү. Энийг бодолцох хэрэгтэй.
Хоёрдугаарт, би угаасаа ер нь Монгол Улсад сумын тоо ихдээд байна гэж үздэг хүн. Засаг захиргааны шинэчлэлийг Монгол Улсын хэмжээнд хийх цаг нь болсон. Бид нар ерөөсөө энэ хуучин тогтолцооноос өөрчлөөгүй үлдсэн юм бол энэ засаг захиргааны нэгжийн хуваарь шүү дээ. Манайтай цуг шилжилт хийсэн бүх хуучин социалист орнууд бүгдээрээ засаг захиргааны шинэчлэлээ хийчихсэн. Бид нар хуучин энэ тогтолцоотой байгаа учраас өнөөдөр төрийн байгууллагын ажил явагдахгүй байгаа, энэ засаг захиргааны шинэчлэл, биеэ даахгүй байгаа олон асуудал энэнтэй холбоотой. Гэтэл бид нар энэ шинэчлэлийнхээ төлөө явахын эсрэг яваад байгаа байхгүй юу. Гэхдээ яахав ингээд олонхийн саналаараа энэ гарах юм байгаа биз.
Ж.Сүхбаатар:-Санал хураалтаа шууд хийе. Ер нь манай Улсын Их Хурал гээд задгай орж ирнэ гээд байгаа байхгүй юу. Энэ чинь Засгийн газрын өргөн мэдүүлснээр л зөвхөн шийдэгдэнэ, яг энэ асуудлууд. Энэ бол Монгол Улсын Засгийн газар өөрөө асуудал оруулж ирсэн учраас орж ирж байгаа. Цаашаа Засгийн газар болгон ингээд сум болгоныг оруулаад ирэх үү гэвэл бас эргэлзээтэй асуудал. Ер нь Батболд даргын саналтай санал нэг байна.

Ингээд Бор-Өндөр сум байгуулах тухай УИХ-ын тогтоолын төслийн эцсийн  хэлэлцүүлэг  хийхийг дэмжье гэсэн томъёоллоор санал хураалт явуулъя. 12-оос 11. Дэмжиж байна.

Байнгын хорооноос дээрх асуудлаар гарах санал, дүгнэлтийг УИХ-ын нэгдсэн хуралдаанд Загджав гишүүн илтгэе. Нутгийн удирдлагын дэд хорооны дарга учраас.

Ингээд Байнгын хорооны өнөөдрийн хэлэлцэх асуудал дууслаа. Гишүүддээ баярлалаа.

Соронзон  хальснаас буулгасан:
ХУРАЛДААНЫ ТЭМДЭГЛЭЛ

ХӨТЛӨГЧ

